AL KONCERTO DE KAJTO (*)
A kaj ŝia filino Ana (B), sin pretigas antaŭ veturo per aŭto. KD-legilo aŭdigas "En Akvo de la Klara Fonto" kantatan de Jacques Yvart. Sur alia parto de la scenejo kvar seĝoj figuras aŭton.
A - Mi estas tre kontenta iri al la koncerto de Kajto kune kun vi, Ana.
B - Ankaŭ mi estas tre kontenta, Panjo. Mi nur bedaŭras, ke Paĉjo laboras.
A - Ankaŭ mi bedaŭras, sed lia laboro estas tre postulema.
B - Kioma horo estas?
A - La dek-oka kaj duono.
B - Jam? Ni rapidu! Mi ne volas maltrafi la komencon.
A - Jes. Mi nun estas preta. Ni eniru la aŭton.
Ŝi malŝaltas la KD-legilon kaj ili enaŭtiĝas, fermas la pordojn de la veturilo, kaj ekveturas.
B - Rapidu, Panjo! Mi tre ŝatas Kajton kaj ne volas malfrui.
A - Mi klopodas rapidi sed la trafiko estas tro densa.
B - Ek, ek!
Aŭdiĝas forta kaj impeta fajfado. A haltigas la veturilon.
A - Fek! Mi malrespektis semaforon!
Alproksimiĝas policistino.
C - Bonan vesperon, sinjorinoj.
A kaj B - Bonan vesperon.
C - Montru al mi vian stirpermesilon, mi petas.
Ili serĉas sed ne tuj trovas ĝin.
C - Rapidu, mi petas. Mi tre baldaŭ findeĵoros...
Preterpasanto alproksimiĝas.
D - Pardonu sinjorino policisto. Ĉu vi povus diri al mi kie estas la stacidomo, mi petas?
C - Laŭiru ĉi tiun straton, kaj poste la duan dekstran, kaj vi trovos ĝin.
D - Dankon, estimata sinjorino. Dankon. Ĝis!
D foriras piede. C tiam alparolas la publikon.
C - Ne priatentu lin! Li estas la aŭtoro / nia reĝisoro kaj postulis roleton en ĉi tiu skeĉo!
A donas sian stirpermesilon al C.
C - Ha! Finfine vi trovis ĝin! Bonvolu montri...
C - Hmmm. S-rino Fonto? Klara Fonto? Ha-ha!
A - Jes, miaj gepatroj ŝategas Georges Brassens kaj la esperantlingvan version kantatan de Jacques Yvart.
C - Ili tute pravas: Jacques Yvart kantas tre bele. Vinilkosmo disvendas lian lastan albumon kaj...
B - Pardonu, estimata sinjorino, sed mi preferas Kajton. Mi petegas vin! Vi tute pravas, ni meritas punon...
A - Ana, silentu!...
B - ... sed bonvolu ne babili kaj ne malfruigi nin. Ni maltrafos la koncerton de Kajto!
A - Sinjorino... Bonv... Bonvolu pardoni ŝin! Mi bedaŭras...
C - Kajto, vi diris? Ankaŭ mi ŝatas tiun grupon... Kaj ili koncertos? Vi estas bonŝancaj havi biletojn... Nu, finfine vi ne veturis tiel rapide... Kaj mi ne plu estas certa ĉu la semaforo estis oranĝkolora aŭ ruĝa... Nu... ekiru! Sed priatentu la semaforojn!
A kaj B - Dankegon, sinjorino policisto! Dankegon!
La policistino salutas kaj malproksimiĝas...
A - Estimata sinjorino! Ĵus venis al mi ideo. Vi diris, ke vi tre baldaŭ findeĵoros. Ni havas trian bileton, ĉar mia edzo lastminute ne povis veni. Ĉu ni povus inviti vin?
C - Nu... Kial ne? Kun plezuro! Dankon... Sed ne ŝoforu tro rapide!
C enaŭtiĝas kaj ili ekveturas triope. Oni nun aŭdas kanzonon kantatan de Kajto.
(*) aŭ alia grupo, artisto... vi povos anstataŭigi la blukolorajn nomojn kaj vortojn.
